
১২৪
গোপীচন্দ্রের গান





জখন বুড়া শিব তুসের নৌকা দেখিল।

ভয় খাইয়া বুড়া শিব না জবাব দিল।১০২৫

ক্রোদ্দমান হইয়া মানা ক্রোদ্দে জলিয়া গ্যাল॥

দ্যাবাগনের মাঝত মএনা মাল্লে আলকচিত।

ভয় খাইয়া দ্যাবাগন পালায় ভিতাভিত॥

কচুবাড়ি দিয়া বুড়া শিব জায় পলাইয়া।

হোলা ব্যাঙ্গের মতন মএনা নিগায় ন্যাদিয়া॥১০৩০

খপ্ করি বৃধুমাতা শিবকে ধরিল।

শিবের তরে কথা মএনা বলিতে নাগিল॥

ক্যান ক্যান ভোলা গোসাঞি জান পলাইয়া।

তুসের নৌকা পুজিতে হবে বৈতানির ঘাটে গিয়া॥

কাতর হৈয়া বুড়া শিব বৈতানির ঘাটে গ্যাল।১০৩৫

আনন্দিত হৈয়া নৌকা পুজিতে নাগিল॥

ধুপ ধুনা ঘৃত কলা দিলে আগা করিয়া।

মধু গঙ্গাজল দিল নৌকাএ ছিটিয়া॥

নৌকা পুজে বুড়া শিব উল্টা মন্ত্র কৈয়া॥

আগুন ক্যামন নালে ব্রহ্মা ক্যামন নালে।১০৪০

ব্রম্মা বেটা মৈল জারে পানি মৈল তিয়াসে॥

ঢেকি আনলাম ধান বানিতে সেও পালাইল আসে।

কুলা আনলাম ধান ঝাড়িতে পাড়িয়া কিলায় তুসে॥

এলুয়াবাড়ি বেলুয়াবাড়ি কাসিয়াবাড়ি দি ঘাটা।

শিয়ালক দেখি জনওয়ার পালায় হাসিয়া মৈল পাঠা॥১০৪৫

আগে উবজিল ছোট ভাই পাছে উবজিল দাদা।

কেঁও বেঁও করিয়া মাও উবজিল পাছত উবজিল বাবা॥

বন্দুকের হুটাহুটি ধুমায় অন্ধকার।

বাপে বেটায় না চেনে ডাকাডাকি সার॥

এই মন্ত্র দিয়া দিল নৌকা পুজিয়া।১০৫০

হরিধ্বনি দিয়া দিল নৌক। গঙ্গাতে ভাসাইয়া॥

